
NUTQIDA NUQSONI BO‘LGAN 
BOLALARDA LEKSIK-
GRAMMATIK KOMPONENTNI 
DIAGNOSTIKA QILISH 
METODLARI

Mamatkulova Lobar Tolibjonovna
Nizomiy nomidagi O‘zMPU Logopediya kafedrasi p.f.f.d., (PhD)

ORCID: 0009-0004-0019-7314
Annotatsiya: Mazkur maqolada nutqida nuqsoni bo‘lgan bolalarda nutqning leksik-grammatik tomonini tekshirishning 
ilmiy-nazariy asoslari hamda diagnostik metodlari yoritilgan. Shuningdek, leksik zaxira, grammatik tuzilma, bog‘langan 
nutq va so‘z yasash ko‘nikmalarini aniqlashga qaratilgan metodikalar tahlil qilinib, ularning korreksion-pedagogik faoli-
yatda qo‘llanilishining samarali jihatlari ochib berilgan.

Kalit so‘zlar: logopediya, diagnostika, nutq nuqsonlari, korreksion pedagogika, lug‘at boyligi, grammatik ko‘nikmalar, 
bog‘langan nutq, logopedik tekshiruv.
Abstract: This article highlights the scientific and theoretical foundations as well as diagnostic methods for assessing the 
lexico-grammatical aspect of speech in children with speech disorders. The study analyzes methods aimed at identifying 
vocabulary development, grammatical structure, coherent speech, and word-formation skills, and reveals the effective-
ness of their application in correctional and pedagogical practice.

Key words: speech therapy, diagnostics, speech disorders, correctional pedagogy, vocabulary development, grammat-
ical skills, coherent speech, speech-language assessment.
Аннотация: В данной статье освещены научно-теоретические основы и диагностические методы исследо-
вания лексико-грамматической стороны речи у детей с нарушениями речи. Также проанализированы методики, 
направленные на выявление объёма словарного запаса, уровня сформированности грамматического строя речи, 
связной речи и навыков словообразования, а также раскрыты эффективные аспекты их применения в коррекци-
онно-педагогической деятельности.

Ключевые слова: логопедия, диагностика, нарушения речи, коррекционная педагогика, словарный запас, грам-
матические навыки, связная речь, логопедическое обследование.

KIRISH
Bugungi kunda pedagogika va logopediya sohasida nutqida nuqsoni bo‘lgan bolalarni erta aniqlash, 

ularning nutqiy rivojlanishidagi kamchiliklarni bartaraf etish hamda samarali korreksion ishlarni tashkil etish 
dolzarb masalalardan biri hisoblanadi. O‘zbekiston Respublikasida ta’lim tizimini takomillashtirish, alohida 
ta’lim ehtiyojiga ega bo‘lgan bolalarni qo‘llab-quvvatlash va inklyuziv ta’limni rivojlantirishga qaratilgan davlat 
siyosati logopedik xizmatlar sifatini oshirishni ham taqozo etmoqda.

Nutqning leksik-grammatik tomoni bolaning fikrini to‘g‘ri ifodalashi, atrofdagilar bilan muloqotga kirishishi 
va o‘quv faoliyatini muvaffaqiyatli egallashida muhim o‘rin tutadi. Nutqida nuqsoni bo‘lgan bolalarda lug‘at boyli
gining yetarli emasligi, grammatik shakllarni noto‘g‘ri qo‘llash, gap tuzishdagi qiyinchiliklar hamda bog‘langan 
nutqning rivojlanmaganligi kuzatiladi. Shu sababli ushbu kamchiliklarni aniqlashga xizmat qiluvchi diagnostik 
metodikalar ilmiy asoslangan bo‘lishi lozim.

MAVZUGA OID ADABIYOTLAR SHARHI
Bugungi kunda og‘zaki nutqni tekshirishda quyidagi tekshirish metodikalaridan keng foydalanilmoqda:
Y.V. Mazanovaning [5] “3 yoshdan 7 yoshgacha bo‘lgan nutqi to‘liq rivojlanmagan bolalar nutqini tekshirish 

metodikasi”. Ushbu metodika nutqning barcha komponentlarini tekshirishni ko‘zda tutadi. Bu tekshirish meto-
dikasi anchagina mukammal tuzilgan bo‘lib, u o‘z ichiga 11 ta blokni qamrab oladi. Har bir blok o‘z ichiga qator 
topshiriq va vazifalarni qamrab olgan hamda bu topshiriqlarning bajarilishini baholash mezonlari kiritilgan. Har 

bir blok bo‘yicha nutqiy xususiyat tekshirilganidan keyin baholash mezonlari asosida tekshirilayotgan xususiyat 
baholanadi. Barcha bloklar bo‘yicha tekshirish yakunlanganidan so‘ng logopedik xulosa chiqariladi, tashxis 
qo‘yiladi va korreksion ish rejasi tuziladi.

O.S. Ushakova va Y.M. Struninalarning [7] “Maktabgacha yoshdagi bolalarda lug‘at boyligini tekshirish 
metodikasi” bolalarning passiv va faol lug‘atining rivojlanganlik holatini tekshirish bilan bir qatorda, tovushlar 
talaffuzi hamda so‘zning bo‘g‘in tarkibini aniqlashni ham o‘z ichiga oladi. Topshiriqlar bolalarning yosh xususi-
yatlarini inobatga olgan holda oddiydan murakkabga qarab joylashtirilgan.

Lug‘at boyligi va nutqning grammatik qurilishini tekshirish O.Y. Gribova hamda T.P. Bessonovalarning [4] 
tekshirish metodikalari asosida ham amalga oshirilishi mumkin.

Bolalar nutqining leksik-grammatik tomonini o‘rganish uchun milliy maxsus pedagogikada L.R. Mo‘minova
ning [2] “Nutqi to‘liq rivojlanmagan maktabgacha yoshdagi bolalarni logopedik tekshirish metodikalari”, 
M.Y. Ayupovaning [2] “Katta maktabgacha yoshdagi bolalarda fonetik-fonematik nutq kamchiliklarini bartaraf 
etish”, Sh.D. Aripovaning [1] “Bolalar nutqining grammatik qurilishini rivojlantirishda korreksion-pedagogik ish 
tizimi” kabi mavzularda olib borilgan ilmiy ishlari hamda shu mavzular negizida yaratilgan nutqni tekshirish 
metodikalarini keltirish mumkin.

Bu mualliflar bolalarda lug‘at boyligi va nutqning grammatik qurilishini diagnostika qilish uchun maxsus 
tekshirish albomini ishlab chiqishgan. Ushbu albomda nominativ lug‘at, atributiv lug‘at, antonimlar va bog‘langan 
nutqni aks ettiruvchi illustratsiyalar yorqin hamda bolalar yoshiga mos tarzda tanlangan. Bu albom orqali bolalar 
nutqini tekshirish jarayoni ular uchun ancha qiziqarli kechadi.

Nutqning grammatik tuzilishini diagnostika qilish jarayonida quyidagi ko‘rsatkichlar o‘rganiladi:

•	 nutqning grammatik qurilishi (tuzilgan gap turi - sodda yoki yoyiq gap, ularning tuzilishi, kelishik vositala
rining mavjudligi, so‘z yasalishi va ulardan to‘g‘ri foydalanilganligi);

•	 mustaqil nutqda grammatik qurilmalarni egallaganlik darajasi (qo‘llash va tushunish);

•	 til va nutq birliklarini grammatik jihatdan qurish darajasi;

•	 grammatik xatolarning xarakteri.

TADQIQOT METODOLOGIYASI
Diagnostika jarayonida quyidagi metodlardan keng foydalaniladi:

1.	 Kuzatish metodi. Bu metod orqali bolaning erkin muloqot jarayonidagi nutqi o‘rganiladi. Bunda bolaning 
so‘z boyligi, gap tuzish qobiliyati, grammatik shakllardan foydalanish holati tahlil qilinadi. Kuzatish tabiiy 
sharoitda olib borilishi sababli ishonchli natija beradi. 

2.	 Suhbat metodi. Suhbat yordamida bolaning savollarga javob berishi, fikrni izchil bayon qilishi va gram-
matik birliklarni qo‘llashi aniqlanadi. Bog‘langan nutqni baholashda ushbu metod muhim hisoblanadi.

Suhbat vaqtida bolalar nutqini kuzatish bola lug‘at boyligi haqida ma’lum tasavvurlarni beradi. Lekin nutq 
kamchiliklarini mufassal aniqlash uchun bolaning maqsadga qaratilgan lug‘at boyligi darajasini belgilab 
olish zarur. Lug‘at boyligini tekshirish uchun maxsus usullar qo‘llaniladi: narsalarni nomlash, tasvirlani
shiga ko‘ra nomlash, nomini umumlashtirish va boshqalar. Bolaga narsalar tasvirlangan rasmlar, ularning 
harakati, sifati va belgilari taklif etiladi. Narsa va rasmlar mavzular bo‘yicha tanlanadi: o‘yinchoqlar, idish-
tovoqlar, uy jihozlari, kiyimlar, oyoq kiyimlar, tana a’zolari, uy va yovvoyi hayvonlar, o‘simliklar, kasblar, yil 
fasllari. 

Bolaga yana quyidagi vazifalar taklif etiladi: 

•	 rasmlar asosida ko‘rsatilgan ish harakatini nomlash; 

•	 “Bola nima qilyapti?” - bola ish harakatini nomlash bilan birga savolga javob berishi kerak. “Men nima 
qilyapman?” - ish harakati amalda namoyish etiladi; 

•	 narsa yoki harakatni nomlash. Bola nomlashi kerak bo‘lgan narsalar yoki ularning harakati, sifat belgilari 
tasvirlangan narsalar rasmi ko‘rsatiladi. Bunda logoped bolaga savollar orqali murojaat etadi: “Bu nima?”, 
“Bu kim?”, “Nima qilyapti?”, “Qanday?”, “Kimniki?”; 

•	 tasvirlanganiga ko‘ra narsalarni nomlash: “Qaysi hayvon sut beradi?’, “Nima bilan yozamiz?” va boshqalar; 

•	 umumlashtiruvchi so‘zlarni ajratish: bir qator narsalarni yoki narsalarga oid rasmlarni bitta umumiy so‘z 
bilan nomlash. Masalan: olma, anor, uzum, behi, shaftoli, anjir, limon yoki ularning rasmlari ko‘rsatiladi 
va savol beriladi: “Bu ko‘rsatilgan narsalarni bir so‘z bilan qanday nomlaymiz?” bunda imkoni boricha turli 

bo‘g‘inli so‘zlar talaffuzi tekshiriladi: parafaziya, perseverasiya, eliziya, kontaminasiyaning bor yoki yo‘qligi 
belgilanadi. 

•	 rasmlardan foydalangan holda ularni harakati bilan nomlash taklif etiladi. Bolaga rasmlarni ko‘rish taklif 
etiladi, bunda bola rasmagi narsa qanday harakat qila olishini aytib berishi lozim (qaldirg‘och uchayapti, 
qo‘g‘irchoq o‘tiribdi, bola yuguryapti, qiz suzyapti). Quyidagi savol bilan bolaga murojaat etish mumkin: 
“Bola nima qilayapti?” va hakozo.

3.	 Rasmlar asosida hikoya tuzish. Bolaga predmetli yoki syujetli rasmlar tavsiya etilib, ular asosida hikoya 
tuzish so‘raladi. Ushbu metod bog‘langan nutqni, gaplarning grammatik jihatdan to‘g‘ri tuzilishini va lug‘at 
boyligini tekshirish imkonini beradi. 

Bunda bola rasm qahramonlariga nom qo‘yishi, qanday harakat amalga oshirayotgani to‘g‘risida, nechta 
qahramon ishirok etayotgani haqida hikoya qilib berishi kerak. Bu tekshiruvni amalga oshirishda “Sholg‘om” 
ertagini tanlash mumkin. Bu ertak syujetga boyligi, bolajonlar uchun tanish bo‘lganligi sababli bolalarga 
qiyinchilik tug‘dirmaydi.

4.	 Maxsus logopedik topshiriqlar. Bunda so‘zlarni ko‘plikda qo‘llash, kelishik qo‘shimchalaridan foydala-
nish, fe’llarni zamonlarda o‘zgartirish, gaplarni davom ettirish kabi topshiriqlar beriladi. Ushbu topshiriqlar 
grammatik tizimning shakllanganlik darajasini aniqlashda samarali hisoblanadi.

Birlik va ko‘plikdagi otlarni tushunish. Bolaga narsalarga oid rasmlar ko‘rsatiladi, uni tanishi va ko‘rsatish 
ko‘nikmasi aniqlanadi: mashina qayerda, mashinalar qayerda, qo‘g‘irchoq qayerda, qo‘g‘irchoqlar qayerda, 
olma qayerda, olmalar qayerda va boshqalar. 

Kichraytirish - erkalash qo‘shimchasiga ega bo‘lgan so‘zlarni tushunish. Bolaga narsalarga oid rasmlar 
beriladi va quyidagilarni ko‘rsatish ko‘nikmasi aniqlanadi: stol qayerda, o‘yinchoqli stolcha qayerda, qoshiq 
qayerda, qoshiqcha qayerda, quyon qayerda, quyoncha qayerda va hakozolar. 

Birlikdagi otlardan ko‘plikdagi otlarni hosil qilish

•	 Koptok- koptoklar

•	 Bola - bolalar

•	 Kitob - kitoblar

Otlardan kichraytirish-erkalash shakllarini hosil qilish

•	 Uy - uycha Oyi - oyijon

•	 Sichqon - sichqoncha Halima - Halimaxon

•	 Toy - toychoq Qiz - qizaloq

•	 Kelin- kelinchak Bola- bolaginam

Otlardan sifatlar yasash

•	 Erk +in = erkin Ish+chan= ishchan

•	 Bahor +gi= bahorgi Javob+gar= javobgar

•	 Tarbiya +viy= tarbiyaviy Xalq+parvar= xalqparvar

5.	 Didaktik o‘yinlar. Didaktik o‘yinlar orqali bolaning nutqiy faolligi oshadi, tekshiruv jarayoni qiziqarli tashkil 
etiladi. Bu esa bolada erkinlik hosil qilib, aniq diagnostik ma’lumot olish imkonini yaratadi. 

TAHLIL VA NATIJALAR
Bunda asosiy diqqat bolalarning qay tarzda gap tuzishiga qaratiladi. Bolaga rasmlar asosida hikoya qilish, 

oddiy va murakkab mazmunli matnlarni so‘zlab berish taklif etiladi. Bunda so‘zlarni bog‘lab, matn mazmunini 
qay darajada so‘zlab berishi va undagi kamchiliklar hisobga olinadi. Bolaning nutqiy faolligi darajasi, monologik 
nutqdan foydalanish imkoniyatlari belgilanadi. Bundan tashqari, bolaning nutqiy muomalada tashabbuskorligi, 
she’r va ashulalarni bilishi kabi jihatlar ham hisobga olinadi.

Bolaning faqat nutqini emas, balki uning ruhiy xususiyatlarini, shaxsining e’tibor talab etadigan tomonlarini 
hamda aqliy holatini ham o‘rganib borish lozim. Logoped tekshirish jarayonida bolani faqat kuzatib, u bajargan 
vazifalarni baholabgina qolmay, balki zarur hollarda unga yordam berishi ham kerak.

Tekshirish jarayonida bola faoliyati, uning qiziqishlari, muvaffaqiyat va muvaffaqiyatsizlikka munosa-
bati, qiyinchiliklarni qanday qabul qilishi va ularni bartaraf etish usullari, shuningdek, yo‘l qo‘yilgan xatolarni 
to‘g‘rilash qobiliyati hisobga olinishi lozim. Bolani charchatib qo‘ymaslik, shuningdek, uning faollik darajasini 
pasaytirmaslik uchun tekshirish vaqtida ish turlarini o‘zgartirib turish tavsiya etiladi.

Ish jarayonida bolaga va uning ota-onasiga bo‘lgan munosabat, xushmuomalalik bilan olib borilgan 
tekshiruv ruhiy-terapevtik ta’sir ko‘rsatish asosida tashkil etilishi kerak. To‘g‘ri tashkil etilgan diagnostika ishlari 
tabaqalashtirib aniqlash masalalarini hal etishga imkon beradi va shu bilan birga, tuzatishga qaratilgan ish 
usullarini to‘g‘ri tanlashda katta ahamiyatga ega bo‘ladi.

Nutqning leksik-grammatik tomonini diagnostika qilish natijalari asosida korreksion-rivojlantiruvchi ishlar 
rejalashtiriladi. Diagnostika qanchalik aniq tashkil etilsa, logopedik ta’sir samaradorligi ham shunchalik yuqori 
bo‘ladi. Shu sababli logoped zamonaviy metodikalardan unumli foydalana olishi zarur.

XULOSA VA TAKLIFALAR
Xulosa qilib aytganda, nutqida nuqsoni bo‘lgan bolalarda leksik-grammatik komponentni diagnostika qilish 

logopedik ishlarning muhim bosqichlaridan biri hisoblanadi. To‘g‘ri tashkil etilgan diagnostika bolaning nutqiy 
imkoniyatlarini aniqlash, mavjud kamchiliklarni baholash hamda individual korreksion ishlarni rejalashtirish 
imkonini beradi.

